
SIDANG JEMAAH YANG DIRAHMATI ALLAH,

Khatib berpesan pada diri sendiri dan menyeru sidang jemaah sekalian, marilah kita sama-

sama meningkatkan ketakwaan kepada Allah SWT dengan bersungguh-sungguh

melaksanakan segala perintah-Nya dan menjauhi segala larangan-Nya. Mudah-mudahan

kehidupan ini diberkati di dunia dan di akhirat. Khatib akan menyampaikan khutbah yang

bertajuk; “Keluarga Malaysia, Keluarga Sejahtera”.

Khatib juga ingin menyeru kepada seluruh umat Islam, marilah sama-sama kita
mengimarahkan masjid pada setiap waktu. Rasulullah SAW menyatakan kelebihan yang
amat besar bagi setiap orang yang melangkahkan kakinya menuju ke masjid untuk solat
berjemaah, sebagaimana hadis yang diriwayatkan daripada Abu Hurairah RA bahawa
Rasulullah SAW bersabda:

Mafhumnya: “Sesiapa yang bersuci di rumahnya kemudian berjalan menuju ke salah satu
dari rumah-rumah Allah (masjid) untuk menunaikan solat yang telah difardhukan oleh
Allah, maka kedua-dua langkahan kakinya itu salah satunya menghapuskan dosa dan

yang lain mengangkat darjat”. (Hadis riwayat Imam Muslim)

SIDANG JEMAAH YANG DIRAHMATI ALLAH SEKALIAN,

Dalam Islam, permulaan sesebuah keluarga ialah melalui sebuah perkahwinan yang
dituntut oleh syariat dan juga merupakan sunnah Rasulullah SAW. Melalui institusi
perkahwinan ini akan dapat menjaga nasab keturunan sepertimana yang terkandung
dalam Magasid Syariah dan seterusnya melahirkan generasi umat manusia selaku
khalifah Allah di muka bumi.

Ikatan perkahwinan bukan sahaja mewujudkan keberkatan dalam kehidupan malah
memberi lebih ketenangan kepada manusia kerana ia merupakan fitrah manusia yang
memerlukan kepada pasangan hidup sebagaimana terkandung dalam Surah al-Rum ayat

21 yang dibacakan pada awal khutbah tadi yang bermaksud:

‘Dan antara tanda yang membuktikan kekuasaannya dan rahmatNya, bahawa Dia
menciptakan untuk kamu (wahai kaum lelaki), isteri-isteri dari jenis kamu sendiri, supaya
kamu bersenang hati dan hidup mesra dengannya, dan dijadikanNya antara kamu (suami
isteri) perasaan kasih sayang dan belas kasihan. Sesungguhnya yang demikian itu
mengandungi keterangan-keterangan (yang menimbulkan kesedaran) bagi orang-orang

yang berfikir”.

Menjadi kewajipan seseorang Islam membina keluarga yang bahagia dan bertakwa
kepada Allah SWT bagi mendapat keberkatan dan keselamatan hidup di dunia dan akhirat
sebagaimana firman Allah SWT dalam Surah al-Tahrim ayat 6;

Maksudnya: “Wahai orang-orang yang beriman! Peliharalah diri kamu dan keluarga kamu
dari neraka yang bahan-bahan bakarannya: manusia dan batu (berhala); neraka itu dijaga
dan dikawal oleh malaikat-malaikat yang keras kasar (layanannya); mereka tidak
menderhaka kepada Allah dalam segala yang diperintahkanNya kepada mereka, dan

mereka pula tetap melakukan segala yang diperintahkan”.

Berdasarkan kepada ayat ini, kita sebagai pemimpin keluarga dituntut supaya memelihara

urusan kehidupan keluarga agar tidak bercanggah dengan syariat Islam.

SIDANG JEMAAH YANG DIRAHMATI ALLAH SEKALIAN,
Bagi memperkukuhkan institusi keluarga, ada lima perkara yang boleh dijadikan panduan

untuk membina keluarga sejahtera.

Pertama, kasih sayang. Mewujudkan rasa kasih sayang dalam keluarga akan melahirkan
rasa kebahagiaan dan kedamaian sesebuah keluarga. Daripada Abu Hurairah RA, pernah
satu ketika, al-Agra’ bin Habis melihat Nabi Muhammad SAW sedang mencium al-Hasan,
cucu Baginda. Maka dia berkata, “saya mempunyai sepuluh orang anak namun saya
belum pernah melakukan hal ini kepada seorang pun antara mereka”. Nabi SAW

bersabda:

Maksudnya: “Sesiapa yang tidak mengasihi, maka dia tidak akan dikasihi”. (Hadis

riwayat Imam al-Bukhari)

Kedua, akhlak. Berakhlak dengan sikap yang mulia merupakan tuntutan dalam Islam.
Berakhlak baiklah kepada ahli keluarga dan tunjukkanlah contoh yang terbaik kepada
isteri dan anak-anak. Diriwayatkan daripada Saidatina A’'isyah RA bahawa Rasulullah
SAW bersabda:

Maksudnya: “Sebaik-baik kamu adalah yang paling baik terhadap ahli keluarganya, dan
aku adalah orang yang paling baik terhadap ahli keluargaku”. (Hadis riwayat Abu Daud

dan al-Tirmidzi)

Ketiga, sihat dan selamat. Kesihatan dan keselamatan diri dan juga keluarga juga amat
dititikberatkan dalam Islam. Sepertimana yang kita semua sedia maklum, Malaysia
khasnya dan dunia amnya telah diuji dengan wabak penyakit Covid-19. Wabak ini juga
telah menjangkiti dan mengorbankan jutaan manusia di seluruh dunia. Maka, wajib bagi
kita untuk mengambil langkah-langkah sewajarnya bagi mencegah penularan wabak ini
serta melindungi diri, keluarga dan masyarakat sekeliling agar selamat dan terhindar dari

wabak ini.

Keempat, ilmu. Menuntut ilmu merupakan perkara yang diwajibkan oleh Allah SWT
kepada umat Islam. Hidupkanlah dalam keluarga dengan budaya ilmu kerana ilmu akan
dapat membezakan antara yang benar dan yang salah serta dapat menjalani kehidupan

dengan lebih sempurna berlandaskan syariat Islam.

Dan kelima, harmoni. Amalan saling menghormati dan bertoleransi perlu dimainkan oleh
semua pihak bagi memastikan keamanan dan kesejahteraan hidup terpelihara. Sikap dan
tanggungjawab ini perlu disemai dalam semua keluarga sejak dari awal lagi terutamanya
dalam pendidikan anak-anak. Dengan tersemainya nilai-nilai murni dalam keluarga
seterusnya ia akan mewujudkan suasana harmoni dalam kehidupan berumah tangga dan

bermasyarakat.

SIDANG JEMAAH YANG DIRAHMATI ALLAH,

Sempena Bulan November sebagai Sambutan Bulan Keluarga Malaysia, khatib ingin

menyeru sidang Jemaah sekalian untuk menyemai KASIH iaitu kasih sayang, akhlak
4

mulia, sihat dan selamat, berilmu dan harmoni dalam keluarga kita yang menjadi teras

kepada Keluarga Malaysia, Keluarga Sejahtera.

Semoga dengan itu, institusi keluarga khususnya masyarakat Malaysia amnya berjaya
mewujdukan sebuah Keluarga Malaysia yang aman dan harmoni serta menjadikan

Malaysia sebagai sebuah negara yang sejahtera dan gemilang serta diberkati Allah SWT.

Mengakhiri khutbah pada hari ini, khatib ingin merumuskan khutbah kepada beberapa

intipati iaitu;

Pertama: Membina keluarga yang bahagia dengan mematuhi syariat Islam merupakan
tuntutan besar dalam Islam.

Kedua: Setiap umat Islam wajib memupuk akhlak yang mulia dalam institusi keluarga
dengan menjadikan Rasulullah SAW sebagai model ikutan.

Ketiga: Asas pembentukan keluarga bahagia terbina dari ilmu, saling menghormati dan
bertoleransi serta pendidikan awal kepada anak-anak.

Firman Allah SWT dalam Surah al-al-Furgan ayat 74:

Maksudnya: “Dan juga mereka (yang diredhai Allah itu ialah orang-orang) yang berdoa
dengan berkata: "Wahai Tuhan kami, berilah kami beroleh dari isteri-isteri dan zuriat
keturunan kami: perkara-perkara yang menyukakan hati melihatnya, dan jadikanlah kami

imam ikutan bagi orang-orang yang (mahu) bertakwa”.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Engkau angkat
dan hilangkanlah wabak penyakit Covid-19 yang sedang melanda kami agar dapat kami
melaksanakan syiar-Mu dengan sempurna. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah serta tekun mengimarahkan masjid. Sesungguhnya hanya

kepada-Mu jua Ya Allah, doa kami mohon diperkenan dan diterima.

